
Klima aldatzen ari denez eta izotza urtzen, gero eta konpainia multinazional gehiago ari dira iparraldera jotzen, Artikorantz. Petrolioa, gasa eta meak dira horiek Sami herriko lurretara erakartzeko amuzkia.

Deskolonizazioaren amaiera beldurgarria

Stein Torger Svala. Tromsoe

Duela mende batzuk euskal marinelek bazuten beren kaia Ipar Lurmuturretik hurbileko fiordo batean, Norvegian; haren aztarrenek han diraute oraindik. Barents itsaso osoan barrena ibili ohi ziren euskaldunak balea arrantzan, eta, dirudienez, modu baketsuan ibili ere tokiko arrantzaleekin alboz albo.

Egun, bestelako indar batzuek ustiatzen dituzte Artiko iparraldeko baliabideak, eta askoz ere maila handiagoan eta larriagoan. Petrolioa, gas naturala, basoak, meak eta arrainak ekarri ohi dituzte Sampi edo Sami herritik (Laponia) Euskal Herrira, eta Europako eta munduko beste hainbat alderditara. Repsol, Shell, Exxon, Total, Rio Tinto Zink edo dena delako izena dutela ere, guztiak dabiltza toki egin nahian.

Multinazional handiak dira gehienak; norbere gobernuaren bedeinkapen eta guzti doaz hainbat, eta gutxi batzuek bakarrik nahi dute hitz egin Sami herriko indigenekin hango lurraren erabileraz eta lurren eskubideez. Industrializazioak kinka larrian jarri du lehorreko eta itsasertzeko bizimodu tradizionala.

Samien lurralde historikoa da Sampi edo Sami herria. Lau estatutan zatituta dago, eta horiek okupatu dute lurraldea mendeetan. Eremu handia hartzen dute, 390.000 kilometro koadro inguru -Euskal Herria halako 19-, baina biztanle dentsitate txikikoak dira. Guztira, 2.300 milioi pertsonak partekatzen dute Europako alderdi oraindik hondatu gabe hori, eta horietatik 100.000 dira samiak; eskuarki, ordezkari gutxi dituzte estatu guztietako botere tresnetan -Finlandian, Norvegian, Suedian eta Errusian-.

Samien eskubideak
Estatuek lorpen maila desberdinak dituzte samien eskubideei dagokienez. Horren adierazgarri, Europako Batasunean sartuta daude Finlandia eta Suedia; Norvegia eta Errusia, aldiz, ez. Mugek arazoak ekarri dizkiete beti hango herritarrei. Sami eremua bestelako erregimenen pean gobernatzen dute lau parlamentu samietatik, urrutitik gobernatu ere, 2.000 kilometro baitaude lau kapitolioen artean.

Norvegiak bakarrik aitortu du bi nazioren lurraldetan ezarri izana, norvegiarren eta samien (laponiarren) artean. Urteetako borrokaren ondorioz etorri da aitorpena, eta irizpide hori oinarri hartuta eratu zuten estatua 1980ko hamarraldiaren hondarrean; Konstituzioan ere sartu zuten, eta norvegiar-samien parlamentua ezartzeko baliatu.

EBtik Norvegiak bakarrik izenpetu eta berretsi du NBEren Lanaren Nazioarteko Erakundearen 169 Konbentzioa, estatuen barruko indigenei eta tribuetako pertsonei buruzkoa, eta, horren bidez, nazio mugen barruko indigenatzat dauzkate samiak.

NBEk honela definitzen ditu indigenak: «Herrialde independenteetako pertsonak, sorterrikotzat jotzen direnak, konkista edo kolonizazioa gertatu zen garaian edo estatuaren gaur egungo mugak ezarri zirenean herrialdean edo herrialdearen eremuko eskualde batean bizi izan zirenen ondorengoak, eta, dagokien lege egoera gorabehera, beren gizarte, ekonomia, kultura eta politika erakunde propioei eutsi izan dietenak».

Norvegiako bi nazioak, baina, ez dira inondik ere berdinak, eta orain arte autonomia txikiagoa eman izan diote Sami herriari. Samien hizkuntza (samiera) eta kultura gehiengoen kulturaren presiopean dago oraindik. Egiaz, politika baliabide gutxi utzi dizkiete samiei autodeterminaziorako urratsak egiteko. Eta Sami herriko eremuetan handitu egin denez ekonomia eta industria jarduera, badirudi amaitua dela politika giro egokia.

Kolonia tradizionala
Sami herriak bere eginkizuna betetzen du oraindik kolonia tradizional gisa, mota guztietako lehen gaiak ustiatzen baitituzte han, eta industriak elikatzeko esportatzen gero. Ia urtero meategi bat zabaltzen dute. Badute urrea, kobrea, eta hainbat uranio baliabide ustiatu gabe. Eta horrek gero eta garrantzi handiagoa du planta nuklearretan isuririk gabeko argindarra ekoizteko.

Oraindik orain Alemaniako konpainia batek proposatu die energia nuklearreko planta bat egitea Kemi hirian, Finlandia iparraldean, Sami herriaren erdigunetik hurbil. Konpainia horrek Helsinkiko gobernuarekin harreman zuzena izan du, eta urteetan aritu da antolatze lanean, samiek prentsa bidez berri kezkagarri hori jakin ere baino lehenagotik.

Kezkatuta daude samien buruzagiak. Artikoan istripu nuklear bat gertatuko balitz, betiko suntsituko litzateke bizimodu tradizionala; sami parlamentu guztiek elkar hartu dute egitasmoa geldiarazteko. Helsinkin, hainbat ingurumen talde gogor ari dira borrokan; beldur dira Sami herria ez ote den bihurtuko Europako hondakin nuklearren zabortegi.

Gai horiek jorratuko dituzte New Yorken apirilean Indigenen Gaietarako Nazio Batuen Forumak egingo duen bileran, han parte hartuko baitu samien ordezkaritzak ere, beste 370 milioi indigenen ordezkariekin batean. Hizpide izango dituzte, besteak beste, ekonomia eta gizarte garapena, kultura, ingurumena eta giza eskubideak; espero izatekoa da gogor salatuko dutela nazio-estatuek giza eskubideen garapena baliogabetzea.

Pertsona Indigenen Munduko Kontseiluko buruzagi nagusiak, Kanadako sustapen buru George Manuelek, garbi adierazi zuen: «Lankidetzak kulturekiko errespetuan oinarriturikoa behar du izan; horrek esan nahi du nork bere kultura, gizarte, ekonomia eta politika erakundeak gobernatu behar dituela».

